
83

Çedendo ro Guascon se retirava;

Quelli de Siro chì e là fuzzin.

Era vexin l'allôgio d'onde stava

Ferîo Tancrè, e lì o forô sentin.

Ro letto o cara, e per veì ch'aria fava

Pattelando s'accosta a un fenestrin.

Vedde ro Conte in terra, e chi ha a ro collo

Ra bisacca, e chi è fûto a rompicollo.

Virtù, che in ri grend'ommi mai mentisce:

Si ben ro corpo sæ languido, e stanco;

Pe spirito, e pe barzamo supprisce

In Tancrè, e a ro rende agile e franco.

A ra senestra ro gran scuddo unisce,

Sfodra con l'âtra man de pont'in gianco

Ra spá, e tutto ch'o sæ convaliscente,

Pâ, che d'est'arme ro peiso non sente.

Zu se ne ven, e crîa: vili fuzzî,

Vostro patron ferîo abbandonæ?

Chi porrà in re Moschee zœumoæ soffrî

De veì re sò arme pe troffeo spieghæ?

Tornæ in Guascogna, e a ro so figgio dî,

Che morì o poære, onde voî seì scappæ.

Così parla Tancrè, e ro sò parlâ,

Añima i sœu, e i nemixi fa tremmâ.

E pœu con ro gran scuddo fabricaoù

De sætte cœurii de Toro d'Irlanda,

Co un covercio d'âçâ ben temperaoù,

Che pœu resiste a i troin, che Giove manda,

Raimondo ten ascoso, e reparaoù

Da saette, che ciœuvan d'ogni banda:

Con ra spá ri nemixi intorno scaccia,

Ro Cont'è ciù segûo, ch'int'uña maccia.

Respirando ben presto s'ærze in pê

Ro bon vêgio deffeizo in sta manêra,

E se sente bruxâ da doî fastê,[1]

Ro cœu dà sdegno, e da vergœugna in cêra.

Gira ri œuggi allumæ pe ogni sentê,

Per veì se a caxo ro Sordan ciù gh'êra:

Ma o no ro vedde, e in arneize se metet[sic]

De fâ co'i Saraxin re sœu vendette.

Aderrè tornan ri Guascoin, e insemme

Seguan ro Conte a vendicâse intento.

Chi primma ardimentozo era, aoura temme;

Passa l'ardî ond'era ro spavento.

Chi fuziva aoura incarza a veire, e a remme

Così gira ra rœua int'un momento.

De sò man Raimondo fa scontâ,

Con çento vitte uña sola stoccâ.

Mentre ro Conte un vergognoso sdegno

Contra i cappi de guerra sfœugâ tenta;

Vede l'ingiusto usurpatô dro Regno,

Che fra i primmi scombatte, e se gh'aventa,

Ro piggia in fronte, e in ro mæximo segno

Ciù votte investe ra sò spá non lenta;

Cazze ro Ræ, e con singurto orrendo

Roggia ra terra ond'o regnò, morendo.







	↑ Pignatta da fuoco, di cui si servono i Lanciatori pescando in mare alla notte.

